ԱՄՓՈՓԱԹԵՐԹ
       «Հայաս​տանի Հանրապետության կառավարության 2010 թվականի սեպտեմբերի 9-ի N 1251-Ն որոշ​ման մեջ փոփոխություններ և լրացումներ կատարելու մասին» ՀՀ կառավարության որոշման նախա​գծի
	                   1․ Ֆինանսների նախարարություն
	28.02.2022թ.

	
	01/2-3/3324-2022 

	Ս.թ. փետրվարի 24-ի Ձեր թիվ ԳՍ/14.2/4540-2022 գրու​թյամբ ներ​​​​​կայացված՝ «Հայաս​տանի Հանրապետության կառավարության 2010 թվականի սեպտեմբերի 9-ի N 1251-Ն որոշ​ման մեջ փոփոխություն և լրացումներ կատարելու մասին» ՀՀ կառավարության որոշման նախա​գծի լրամշակված տարբերակի վերաբերյալ հայտ​​​նում ենք հետևյալը:

Նախագծի 1-ին կետի 1-ին ենթակետով առաջարկվում է սահմանել, որ ճանա​պար​հային ոստի​կանության ստորաբաժանումները, տրանսպորտային միջոցի պետական գրանցման և պետա​կան հաշվառման գործողություններ կատարելիս, փոխադ​րա​մի​ջոց​ների գույքահարկի պար​տավորությունների ամբողջական կատարման փաստը հավաս​տող փաստաթուղթ չեն պահան​ջում, եթե փոխադրամիջոցների գույքահարկի պարտա​վո​րությունների ամբող​ջա​կան կատարման վերաբերյալ տեղեկատվությունը հասանելի է էլեկ​տրոնային առցանց եղա​նա​կով։

Այս առումով, հայտնում ենք, որ ՀՀ հարկային օրենսգրքի (այսուհետ՝ Օրենսգիրք) 251-րդ հոդվածի 6-րդ մասի համա​ձայն՝ բացառությամբ հարկադիր կատարողի, սնանկության կառավարչի կամ գրավառուի կող​մից կատարված օտար​ման դեպքերի, շարժական գույքի կադաստր վարող մարմինը փոխադ​րամիջոցի պետա​կան գրանցումն իրականացնում է հաշ​վա​ռող մարմինների կողմից տրված` փոխադ​րա​միջոցի գծով հարկային պարտավո​րու​թյուն​ներ չունենալու վերա​բե​րյալ տեղեկանքի հիման վրա, որում նշվում է նաև տեղե​կանքը տրա​մա​դրելու հարկային տարվա այն ժամա​նա​կահատվածը, որի համար տվյալ փոխադ​րա​մի​ջոցի մասով կատարված են փոխադ​րա​մի​ջոց​ների գույքահարկի (կազմա​կեր​պու​թյունների համար` տվյալ հաշվառող մարմնում հաշ​վառ​ված փոխադրամիջոցների գույ​քա​հարկի) պար​տա​վո​րու​թյուն​ները:

Հաշվի առնելով վերոգրյալը՝ հայտնում ենք, որ անհրաժեշտ է համապատասխան փոփո​խություն կատարել նաև Օրենսգրքի 251-րդ հոդվածի 6-րդ մասում:


	Ընդունվել է ի գիտություն։ 
Այս կապակցությամբ հայտնում ենք, որ  գույքահարկի վճարման վարչարարության բարելավման և քաղաքացուց անշարժ գույքի հարկի և տրանսպորտային միջոցի գույքահարկի վճարումը հավաստող փաստաթղթեր ներկայացնելու պահանջը բացառելու նպատակով լրամշակումներ են նախատեսվում նաև   այլ ոլորտներին վերաբերող իրավական ակտերում։ Մասնավորապես, անշարժ գույքի գրանցման գործընթացներում վերոնշյալ խնդրի լուծման նպատակով ՀՀ կադաստրի կոմիտեի կողմից մշակվում է «Հարկային օրենսգրքում փոփոխություն և լրացում կատարելու մասին» օրենքի նախագիծը։ Ըստ այդմ հայտնում ենք, որ ՀՀ ֆինանսների նախարարության այս առաջարկությունը հաշվի կառնվի վերոնշյալ օրինագծի քննարկման շրջանակներում։ 
Սակայն, վերը նշվածի հետ մեկտեղ հարկ ենք համարում շեշտել, որ ՀՀ կառավարության որոշման այս նախագծի ընդունումը, նախ, որևէ հակասություն չի առաջացնում Հարկային օրենսգրքի՝ ՀՀ ֆինանսների նախարարության կողմից հիշատակված հոդվածի հետ, և երկրորդ՝ որոշման նախագծի ընդունման պարագայում ընդամենն ապահովվում է փոխադրամիջոցների գրանցման հետ կապված գործընթացներում գույքի նկատմամբ հարկային պարտավորություններ չունենալու վերաբերյալ թղթային կրիչով տեղեկանք ներկայացնելու պահանջի բացառումը։ 

	                   2․ Երևանի քաղաքապետարան
	01.03.2022թ.

	
	01/07-25091

	Ի պատասխան Ձեր գրության հայտնում եմ, որ «Հայաստանի Հանրապետության կառավարության 2010 թվականի սեպտեմբերի 9-ի N 1251-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի վերաբերյալ դիտողություններ և առաջարկություններ չկան։ 
	Ընդունվել է ի գիտություն։ 

	                   3․ ՀՀ արդարադատության նախարարություն
	04.03.2022թ.

	
	/27.3/8368-2022

	        1. «Հայաստանի Հանրապետության կառավարության 2010 թվականի սեպտեմբերի 9-ի թիվ 1251-Ն որոշման մեջ փոփոխություն և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերևի աջ անկյունում անհրաժեշտ է լրացնել «ՆԱԽԱԳԻԾ» բառը՝ նկատի ունենալով «Նորմատիվ իրավական ակտերի մասին» օրենքի 21-րդ հոդվածի 7-րդ մասը, համաձայն որի՝ իրավական ակտերի նախագծի առաջին էջի վերևի աջ անկյունում պետք է գրվի «ՆԱԽԱԳԻԾ» բառը:
        2. Նախագծի վերնագրում «փոփոխություն» բառն անհրաժեշտ է փոխարինել «փոփոխություններ» բառով:
        3. Նախագծի 1-ին կետի 1-ին ենթակետով նոր լրացվող 3.4-րդ կետի «ճանապարհային ոստիկանության» բառերն անհրաժեշտ է փոխարինել ««ՀՀ ոստիկանության «Ճանապարհային ոստիկանություն» ծառայության» բառերով: Բացի այդ, նշված կետով նախատեսված լրացմամբ պայմանավորված առաջարկում ենք համապատասխան լրացում կատարել նաև «Հայաստանի Հանրապետության կառավարության 2010 թվականի սեպտեմբերի 9-ի թիվ 1251-Ն որոշմամբ հաստատված 2-րդ հավելվածի 33-րդ կետի 4-րդ ենթակետում: 

       Միևնույն ժամանակ, լրացվող 3.4-րդ կետի «փաստաթուղթ» բառն անհրաժեշտ է փոխարինել «տեղեկանք» բառով՝ նկատի ունենալով, որ «Հայաստանի Հանրապետության կառավարության 2010 թվականի սեպտեմբերի 9-ի թիվ 1251-Ն որոշման 2-րդ հավելվածում կիրառվում է «տեղեկանք» եզրույթը:
        4. Նախագծի 1-ին կետի 2-րդ ենթակետով նախատեսվում է  մի շարք դրույթներում «տրանսպորտային միջոցի գույքահարկ» բառերը փոխարինել «փոխադրամիջոցի գույքահարկ» բառերով: Այս կապակցությամբ հարկ է նկատի ունենալ «Ճանապարհային երթևեկության անվտանգության ապահովման մասին» օրենքի 10-րդ հոդվածի 1-ին մասի ժէ.1 կետը, համաձայն որի՝ ճանապարհային երթևեկության անվտանգության ապահովման բնագավառում Հայաստանի Հանրապետության ոստիկանությունը՝ սահմանված կարգով իրականացնում է տրանսպորտային միջոցի նկատմամբ իրավունքի վերաբերյալ նախնական նշում, տրանսպորտային միջոցների պետական գրանցում, հաշվառում և արգելադրում, տրամադրում է տրանսպորտային միջոցի սեփականության իրավունքի պետական գրանցման վկայական, պետական հաշվառման փաստաթղթեր և հաշվառման համարանիշեր: Բացի այդ, հարկ է նկատի ունենալ, որ նախատեսված փոփոխության վերաբերյալ Նախագծին կից ներկայացված հիմնավորման մեջ անդրադարձ չկա, ինչի բացակայությունը հնարավորություն չի տալիս գնահատել նախատեսված փոփոխության անհրաժեշտությունը:
        Միաժամանակ, հարկ է նկատի ունենալ, որ Նախագծի 1-ին կետի 2-րդ ենթակետով նախատեսվում է փոփոխություն կատարել Հայաստանի Հանրապետության կառավարության 2010 թվականի սեպտեմբերի 9-ի թիվ 1251-Ն որոշմամբ հաստատված 2-րդ հավելվածի 33-րդ կետի 4-րդ ենթակետում, մասնավորապես՝ «տրանսպորտային միջոցի գույքահարկ» բառերը փոխարինել «փոխադրամիջոցի գույքահարկ» բառերով: Այս կապակցությամբ հարկ է նկատի ունենալ, որ նշված ենթակետում առկա են «տրանսպորտային միջոցի (միջոցների) գույքահարկ» բառերը, հետևաբար նախատեսված փոփոխությունը Նախագծի ընդունման դեպքում հնարավոր չի լինի ինկորպորացնել: Նույն դիտողությունը վերաբերում է նաև որոշմամբ հաստատված 3‑րդ հավելվածի 2-րդ կետի 2-րդ ենթակետի «դ» պարբերությունում, 4-րդ հավելվածի 1‑ին կետի 6-րդ ենթակետում և 5-րդ հավելվածի 1-ին կետի 8-րդ ենթակետում կատարվող փոփոխություններին:
  5. Նախագծի 1-ին կետի 3-րդ ենթակետի ա. պարբերությամբ առաջարկվում է փոփոխություն կատարել Հայաստանի Հանրապետության կառավարության 2010 թվականի սեպտեմբերի 9-ի թիվ 1251-Ն որոշմամբ հաստատված 2-րդ հավելվածի 10-րդ կետի 7-րդ կետում: Նախագծով առաջարկվող ձևակերպումը և դրա հիմքում ընկած տրամաբանությունը անհասկանալի են, մասնավորապես՝ որևէ կերպ պարզ չէ, թե ինչ է նշանակում «արգելադրում է կիրառվել հաշվառման գործողությունների կատարման նկատմամբ (կիրառված արգելադրման բովանդակության չափով)» արտահայտությունը։ 

Եթե Նախագծի նման կարգավորման հիմքում դրված է արգելադրված տրանսպորտային միջոցի հաշվառման գործողություններից, օրինակ, հաշվառման համարանիշի փոփոխությունը կամ դրա գույնի փոփոխությունը, որպես ընդհանուր կանոն, թույլատրելի դարձնելը, ապա նման կարգավորումը գործնականում մի շարք խնդիրներ կարող է առաջացնել, և նման կարգավորման ընդունումն առնվազն նախնական բավարար ուսումնասիրություններ, ՀՀ դատական ակտերի հարկադիր կատարման ծառայության և ՀՀ ոստիկանության միջև համատեղ աշխատանքային քննարկումներ է պահանջում։ Մասնավորապես, քննարկման ենթակա են գործող իրավակարգավորումների պայմաններում նման լուծման իրավաչափությունը և երկու մարմինների միջև գործող էլեկտրոնային գործիքակազմերի անհամապատասխանությունը նման կարգավորման գործնականում կիրառմանը (գործող համակարգը հնարավորություն չի տալիս տրանսպորտային միջոցի հաշվառումն արգելելու վերաբերյալ որոշումներ կայացնել և դրանք ուղարկել ՀՀ ոստիկանություն, իսկ արգելադրված տրանսպորտային միջոցի հաշվառման համարանիշը փոխելու դեպքում նման փոփոխությունը ՀՀ դատական ակտերի հարկադիր կատարման ծառայության մոտ չի արտացոլվելու, ինչը խոչընդոտելու է հարկադիր կատարման ենթակա ակտերի կատարմանը), ինչպես նաև առաջացող խնդիրների լուծման հնարավոր ուղիները։ 

Բացի այդ, նշված պարբերության «փոխարինել» բառից առաջ անհրաժեշտ է լրացնել «բառերը» բառը: 
	Ընդունվել և լրամշակվել է։ 
Ընդունվել և լրամշակվել է։ 

Ընդունվել և լրամշակվել է։ 

Չի ընդունվել, քանի որ 

1) «տրանսպորտային միջոցի գույքահարկ» բառերը «փոխադրամիջոցի գույքահարկ» բառերով փոխարինելու անհրաժեշտությունը բխում է ՀՀ հարկային օրենսգրքի (այսուհետ՝ Օրենսգիրք) կարգավորումներից, այն իմաստով, որ Օրենսգրքով նախատեսված չէ տրանսպորտային միջոցի գույքահարկ տեսակի հարկատեսակը (Օրենսգրքի 6-րդ հոդվածի 1-ին մասի 2-րդ կետի «բ» պարբերություն)։

  Պատճառը հանդիսացել է այն, որ Օրենսգրքի ընդունումից հետո ՀՀ կառավարության 2010 թվականի սեպտեմբերի 9-ի թիվ 1251-Ն որոշման (այսուհետ՝ Որոշում) մեջ և դրա հավելվածներում չի կատարվել համապատասխան ուղումը։

Ինչ վերաբերում է նրան, որ «Ճանապարհային երթևեկության անվտանգության ապահովման մասին» օրենքի 10-րդ հոդվածի 1-ին մասի ժէ.1 կետով նախատեսված է, որ ճանապարհային երթևեկության անվտանգության ապահովման բնագավառում ՀՀ ոստիկանության՝ թվարկված գործառույթներն իրականացնում է տրանսպորտային միջոցների մասով, ապա հարկ եմ համարում նշել, որ դա բոլորովին կապ չունի տրանսպորտային միջոցի պետական գրանցման և(կամ) հաշվառման գործողությունների ժամանակ «փոխադրամիջոցի գույքահարկ» հարկատեսակով պարտավորություններն ամբողջ ծավալով կատարված լինելու հետ և այդ երկու արտահայտությունների տարբերությունը բոլորովին չեն փոխում և չեն կարող իրավական իմաստով հակասություն առաջացնել ՀՀ ոստիկանության կողմից տրանսպորտային միջոցների պետական գրանցման և(կամ) հաշվառման գործողությունների իրականացման իրավական բովանդակության մեջ։

Ընդունվել և լրամշակվել է։ 

Ընդունվել և լրամշակվել է։ 




